
Юлда йөри беләсеңме?!       
Максат: балаларның  юл  йөрү кагыйдәләрен ничек үзләштерүләрен,юл  билгеләрен белүләрен ачыклау; светофор  төсләрен аера  белүләрен,шуның буенча хәрәкәт итү; 

балаларның урамда  бер-берсенә карата игътибарлы, ярдәмчел, әдәпле булуларын  тәрбияләү; юл йөрү кагыйдәләрен үтәүгә ирешү.

Үткәрү формасы: уен-кичә.

Җиһазлау: юл билгеләре, светофор макеты,юл йөрү кагыйдәләре буенча әзерләнгән  рәсемнәр, кичәнең исеме  язылган плакат, уенчык машиналар, магнитофон һ.б. Юлда йөрү кагыйдәләре һәм җәяүлеләр өчен булган кагыйдәләр Убырлы карчык, Белмәмеш, светофор ЮХИДИ  дигән  геройларның   тамашалары аша чагылдыра.

                          Кичә барышы
Алып  баручы: Хәерле  көн  балалар,кадерле кунаклар! Без бүген сезнең белән “Юлда йөри  беләсезме!” дигән уен-кичәгә җыелдык. Без юлда йөрү     кагыйдәләрен, җәяүлеләрнең йөрү кагыйдәләрен төрле уеннар, шигырьләр,җырлар аша кабатлап узарбыз. Без кечкенәдән үк  юлда йөрү  кагыйдәләрен  белергә тиешбез, юлда имин  йөрүебез үзебездән  тора. Чөнки кагыйдәләрне  белмәгән, юл  билгеләренә игътибар итмәгән балалар куркыныч  хәлләргә күбрәк эләгәләр. Әйдәгез, уен-кичәбезне башлап җибәрик.

 (Кемдер  ишек  шакый) 

 Алып баручы: Керегез ,кер!

                    (светофор  керә)

Светофор: Исәнмесез! Балалар, сез  мине  таныгансыздыр  инде? 
Балалар:Беләбез, беләбез син “ светофор!”

Светофор: Урамнарны  күзәтәм

                     Узганнарны кисәтәм

                     Янып  тора  өч  күзем

                     Күреп торам ич  үзем

                     Әйтеп  тора өч сүзем.

---Кузгалма!—ди, кызыл  күз,   ( күрсәтеп)

---Сабыр!—дия, сары  күз,

---Ярый!---дия, яшел күз.

(Убырлы керә, юл аркылы чыгып бара)

Светофор:Әнә  теге әбигә сез  игътибар итегез, чыгып  бара юл аркылы бер гамьсез! Светофорда кызыл ут, бераз  гына көтегез, ул туктамый, инде хәзер нишлибез?  Балалар!

(сыбызгы  сызгыртып,убырлыны  туктата)

Балалар: Туктатыйк аны.

Алып  баручы: Әбекәй,сез  бу юлда ничек йөрергә икәнен белмисезме әллә? Күрәсезме, светофорны, алда кызыл ут  яна.

Убырл карчык:  Төкерәм светофорына! Мин бит  ирекле! Урамда  ничек йөрү һәркемнең үз эше!

Алып баручы: Юк, әбекәй, алай  булмый. Урамда һәркем куркынычсызлык  кагыйдәләрен  үтәргә тиеш. Сумкаңда нәрсәләр ул?

Убырлы карчык: Нәрсә булсын, юл кырыенда ниндидер рәсемнәр тора иде, үзләре матур, машиналарга да комаучауламасыннар дип җыеп алган идем бит.  Кисеп тә бетердем (Күрсәтә) 

А.б. Ах, Әбекәй, син нык ялгышлык эшләгәнсең бит, ул рәсемнәр юл билгеләре дип атала, машина йөртүчеләргә һәм җәяүлеләргә кирәк. Син бу билгеләрнең нәрсә аңлатканнарын беләсенме соң?

Убырлы карчык: Юк, белмим.

А.б. Менә сиңа хәзер балалар ул билгеләрне җыеп нәрсә аңлатканын әйтеп бирерләр.

(балалар убырлы биргән пазлны төзиләр, нинди юл билгесе икәнен әйтәләр). Булдырдыгыз!

 Син бәлки, әбекәй, урманда  яшәгәч, юлда йөрү кагыйдәләрен  белмисеңдер. Менә безнең балаларны тыңла  әле.

  1бала    Юлда  булсаң—бул өлгер,

                 Юл кагыйдәләрен нык бел.

                 Светофорның һәрбер  төсен,

                 Юлның  билгеләрен бел!

 2бала     Әгәр әйтсә шофер  да:

                 Төкерәм  тәртибенә

                  Йөрим үземчә  генә 

                  Гаилар посттан китсә?

                  Трамвай  йөртүчеседә

                  Кагыйдәләрне бозса?

                  Ничек  тели һәр кеше

                  Шулай йөрсә һәм узса?

3бала         Алай булса, дисеңме? 

                   Дускаем: ниләр булыр?

                   Син яшәгән бу  урам

                   Мең хикмәт белән тулыр.

4бала        Менеп  барыр машина

                  Троллейбус өстенә!

                  Кереп  китәр  трамвай

                  Сөт кибете  эченә!

5бала        Була  алмый  андый хәл!

                  Тәртип  саклый  ГАИ да.

                  Кырыс, уяу светофор,

                  Тәртипле шофер да.

Алып  баручы: Булдырдыгыз, балалар, ишеттеңме инде әбекәй, һәр   нәрсәнең  кагыйдәсе була. Балалар, әйдәгез ял итеп алыйк. Әбекәй, әйдә син дә балалар белән җырлап  ал.

                     Җыр “Юл  хәрәкәте”  

1.Авылларда юк ул , ләкин

  Син ашыкма, туктап тор

       Белик әле нәрсә  икән 

       Ул әйбер  бит—светофор

     Кушымта:  Кара,кара як-ягыңа

                        Уңга, сулга, артыңа.

                        Әнә  бит ул нәкъ каршыңда

                        Баганада  алдыңда.

  2.Шәһәрләрдә  һәр чат саен

     Туктап  хәлдән таясың.

     Ярый әле светофор бар,

     Яшел янгач чыгасың.

Убырлы: Сез бигрәк матур  җырлыйсыз, аңладым инде хәзер. Мин моннан соң юлда бик сак йөрермен. Светофорның  нәрсәләр аңлатканын тагын бер  тапкыр әйтеп күрсәтсәгез, мин бердә онытмам.

Светофор: Кызыл  күзле ут янса:

 Балалар: Тукта(күрсәтә)

 Светофор: Минем  күзем  сары янса:

 Балалар: Сабыр ит

 Светофор: Яшел  күзем, иң кирәк күз:

 Балалар: Юлдан йөгерт.

Алып  баручы: Булдырдыгыз, әбекәй, безнең янда утырсаң без сине бик күп юл билгеләрен танырга өйрәтербез. Утырып торыгыз! Тагын кемдер килә, бик ашыга.

Светофор: ( Кызыл төс күрсәтә.)

                Светофорда кызыл ут, бераз гына көтегез.

Белмәмеш: Мин Белмәмеш, Белмәмеш,

                   Мин кая  килеп эләктем?

Алып  баручы: Син  балалар  бакчасында.

Белмәмеш: Сез  нишлисез монда?

Балалар:Юл йөрү кагыйдәләрен  өйрәнәбез.

Алып баручы: Син җәяүлеләрнең юлда ничек йөрергә тиешлеген, юл билгеләрен беләсеңме? Яшел утның нәрсә белдергәнен дә беләсеңме?

Белмәмеш: Белмәскә, яшел ут  туктарга куша, ә кызыл ут китәргә куша.

Алып баручы: Юк, Белмәмеш, барысында беләм дип мактанырга ярамый. Әйт  әле  җәяүлеләр кайдан йөрергә тиеш: тротуарданмы, әллә юлданмы?

Белмәмеш: Әлбәттә юлдан, ул бит  киңрәк.

Алып  баручы: Тагын ялгыштың. Балалар нинди кагыйдәләрне  белми ул?

Балалар:Тротуар җәяүлеләргә, юл машиналарга.

Алып баручы: Кабатла, Белмәмеш!

Белмәмеш: Чепуха!  Шофер  үзе  мине  күрер дә туктар әле.

Алып баручы: Юк, тормозга баскач та, машина  туктамый, зур  тизлек  белән  барса, озынрак юл  үтеп туктый. Балалар, без хәзер Белмәмешкә “шоферлар” булып уйнап күрсәтик әле. Менә сезгә руль, кеглялар арасыннан йөгереп узарга кирәк.

(уен үткәрелә). 

Алып баручы: Менә безнең малайлар нинди җитез икән. Юлда да йөри беләләр. Күрдеңме, Белмәмеш,  юлда йөрү   кагыйдәләрен  белергә кирәк икән.Юлда тәртипле  йөрмәсәң, бик  аяныч  хәлләргә  очрарсың. Убырлы  әби  һәм  Белмәмеш, тыңлагыз! Безнең  балалар  берничә  кагыйдәне  сезгә  күрсәтеп үтәрләр.

1 бала    Бу билгегә  карасаң

               Сөенеп  тә куясың

               Ярый  әле машина

               Алмаганнар  әтиләр

               Велосипедта  гына

               Йөрергә  кирәк диләр

2  бала    Бу  билгене  күргәч  тә

                Сөенә  авырулар

                 Димәк якында  гына

                 Ярдәм күрсәтүчеләр

3 бала     Бу  билгене күрергә

                 Барысы  да  шатлана

                 Димәк, кирәк вакытта

                 Мөмкин шалтыратырга

4 бала      Җәяүлеләр юлы аша

                 Чыгыгыз каршы якка.

                “Зебра” сызыклары кебек 

                 Буялган ул юл акка.

5 бала       Бу билге кисәтә

          Шоферларны бу хакта
          Игътибарлы булыгыз ди 
          Җәяүле үткән чакта.

6 бала       Бу билгене белү кирәк,
         Аны белү мөһим бигрәк.
         Утырып булмый аннан башка
        Трамвайга-автобуска.
        Тукталышларда бу билге 
        Әверелә чып-чын дуска.

7 бала       Бу  билге шоферларга

                  Болай дип  әйтә  бит ул

                  Тукта! әнә ерактан

                   Бер поезд килә тизләп

                   Шлагбаумнан  чыкканда

                   Бик  зур  түземлек кирәк.  

Алып баручы: Булдырдыгыз, балалар! Хәзер, юл йөрү билгеләрен карап киткәннән соң, тагын бер уен уйнап алыйк әле. Уен “Билгене тап!” дип атала. (уен уйнатыла- ике бала чәчелгән билгеләр арасыннан берсе шоферларга кирәкле, икенчесе җәяүлеләр өчен кирәкле юл билгеләрен җыялар.) 

Тамашачыларны да бераз уйнатыйк әле. Балалар, мин сезгә табышмаклар әйтәм, сез җавабын табыгыз. “Табышмак әйтәм, тиз тап”
1.Авызы юк , борыны юк

Тик бар аның өч күзе.

Урамдагы хәрәкәтне

Көйләп торадыр үзе (Светофор)

2. Бу машина трамвай түгел,
Түгел бу автобуста.
Көпчәкләре булса да
Бензин кирәкми аңа. (Троллейбус)
3. Сайрамый , оя да кормый,
Кешеләр һәм йөк ташый.
Кем миңа әйтер икән,
Ә бу нинди кош икән? (Самолет)
4.Уф-Уф сулар,
Уфтанса да алып китәр,
Барыр җиренә җитәр. (Поезд)
Алып баручы: Хәзер инде Белмәмеш  белән  Убырлы Әбекәй  дә юл  кагыйдәләрен үтәрләр.Дуслар бер-береңә ярдәмгә килсә дөньяда яшәп була.

Убырлы: Дусларыбыз  безгә  бик күп кагыйдәләрне өйрәттеләр.

Белмәмеш: Рәхмәт, рәхмәт ярдәмегезгә. Бик кирәк билгеләр икән.

Алып  баручы: Белмәмеш  белән Убырлы әбекәйгә киләчәктә уңышлар  телик. Бу барыбыз өчен дә гыйбрәт булсын. Хәерле юл  сезгә! Барыгызга да

зур  рәхмәт! Кичәбезне “Юлларда тәртип булсын” (Р. Вәлиева сүзләре һәм көе) дигән җыр белән тәмамлыйбыз.

Юл йөрү кагыйдәләрен 

Яттан бел барысын да.

Кагыйдә белмәүчеләрне

Зур бәла көтә юлда.

       Кушымта: Урамда, урамда,

                         Шау-гөр килеп уйныйбыз.

                         Юлларда, юлларда

                         Бер дә тәртип бозмыйбыз.

Бер-беребезне хөрмәт итеп,

Урамда йөрик әле.

Кагыйдәне бер дә бозмыйк,

Син –шофер, мин – җәяүле.


